
Date : Aug 21, 2018
Nimewo Pwogram Nan : 1033
Tit Pwogram Nan   : 1 Pyè 2:1-5

Mwen kontan resevwa w jodia ankò nan etid biblik Atravè Labib.
Pasaj nou pou jounen an se 1 Pyè 2 :1-5.

Annou kòmanse ak Lapriyè.

N ap remèsye w Senyè pou privilèj nou genyen pou nou reyini
ansanm nan moman sa nan kad etid Pawòl Ou. Nou konnen byen
pwòp nou pa vo anyen, ni nou pa merite sa. Si se te pou tèt nou
se anba jijman nou merite a nou ta rete. Men nan gras Ou, Ou
sove nou nan san Kris, Ou fè nou vin pitit Ou, eritye wayòm Ou
ko-eritye ak Pitit ou renmen anpil la, Sovè e Senyè nou Jezikri.
Ou fè nou ta sa nou pa t janm gen dwa ye, sa nou pa ta janm
espere ye e nou remèsye W pou sa. Mesi Senyè pou tout bagay e
pou etid jodia. Se nan non Senyè Jezi, wòch fondasyon an nou
priye W, amèn.

Yon fwa ankò m ap di w kòman m kontan resevwa nan etid la n
ap wè pou jounen an senk premye vèsè yo nan 1 Pyè chapit 2.

 

1 PYE CHAPIT 2

TEM :  Soufrans  sen  yo  ak  soufrans  Kris  la;  Soufrans  pwodwi
separasyon

SOUFRANS SEN YO AK SOUFRANS KRIS LA

Pyè, nan chapit 2-4 yo, ap trete sijè soufrans pitit Bondye yo ak
soufrans Senyè nou Jezikri. E nan twa chapit sa yo nou va wè sa
soufrans pwodwi nan lavi kretyen : Chapit 2 a montre ke soufrans
pwodwi seprasyon ; nan chapit 3 n ap wè ke soufrans pwodwi
kondit  kretyen ;  e  chapit  4  va  montre  ke  soufrans  pwodwi
obeyisans a volonte Bondye. 

SOUFRANS PWODWI SEPARASYON

Lè n ap pale de separasyon, ki se viv apa pou Bondye, toujou gen
risk yon moun ka adòpte yonn nan de esktrèm yo, e m ap tou di
davans m panse tou de ekstrèm yo enkòrèk, yo pa mache ak sa
ki di nan Bib la. Yonn nan ekstrèm yo se panse tou sa nati imen
an bezwen se yon senp chanjman direksyon, ou fè yon ti refòme
l, ba l yon rezon dèt epi se fini. Moun ki panse konsa yo kwè kòm
pa gen ayen fonsyèman mal nan nati imèn nan, ou ka sèlman
motive moun nan pou atenn bèl enèji, entelijans ak nati moral ki
nan li a dekwa pou l ka rive viv pou Bondye. Sa se yon opiyon
sou sa mennen yon lavi kretyèn vle di. 

Dezyèm ekstrèm nan kwè lè yon moun fèt yon dezyèm fwa, lè
yon moun konvèti,  li  resevwa yon bagay sipènatirèl  ( anfèt se
vre), men yo kwè nan ka sa a moun nan ka sèlman chita chita l
sou ban touch la pandan ke Bondye ap travay pou akonpli tou sa
k bezwen fèt nan lavi l. Moun ki fè pati kategori sa a sanble pye
anpil.  Dapre  mwen yo  tankou  ti  krapo  ki  gonfle.  Yo  pa  janm
sanble  devlope  pou  rive  nan  stati  yon  kretyen  nòmal,  ki  gen
renmen nan kè l, ki fin byen devlope.

Kifè dezyèm chapit premye lèt Pyè a klarifye ke mwen menm avè
w, atravè nouvèl nesans lan ( Lè nou fèt yon dezyèm fwa nan

Pawòl Bondye a, semans ki pa ka gate a), nou vin gen yon nouvo
nati, e nou bezwen viv nan nouvo nati sa a pa mwayen pisans
Lespri Sen an. Nou antre nan yon relasyon lanmou avèk Moun
nou pa ka wè a, Moun ke Lespri Sen an rann reyèl pou nou an
pou n ka renmen L nan fason sa tou. 

Zanmi  lè  w  te  apèn  konvèti,  eske  w  sonje  jan  sa  te  dou  e
mèvèye ? Apot Pòl te ekri kretyen lavil Korent  yo nan 2 Korent
11 :2 pou di : « M'ap fè jalouzi pou nou, yon jalouzi ki soti nan
Bondye. Paske, nou tankou yon jenn fi ki pa nan dezòd. Mwen
fiyanse nou ak yon sèl gason. Gason sa a se Kris la. ». Kretyen
lavil  Korent  yo  te  vin  trè  chanèl.  Yo  te  pèdi  premye  lanmou,
lanmou peryòd lindemyèl, yo te gen pou Kris la. Bondye te fè pèp
Li a, pèp Izrayèl la, menm remak sa tou anvan yo te depòte yo
pati an kaptivite an Babilòn, Li te di nan Jeremi 2 :2 : « … Men sa
Seyè a di: Mwen chonje jan ou te ye nan tan lontan, jan ou t'ap
mouri pou mwen lè ou te jenn, jan ou te renmen m' lè nou te fèk
marye. Ou te swiv mwen nan dezè a, kote anyen pa pouse.» Se
konsa moun Izrayèl yo te renmen Bondye o kòmansman lè yo te
apèn soti kite peyi Lejip pou travèse lanmè Wouj la. Nou jwenn
nan  Egzòd  15 :1  kote  y  ap  chante   yon  kantik  louwanj  pou
Jehovah, yo di : « … -M'ap chante pou Seyè a, paske li genyen
batay la. Li voye chwal yo ak tout kavalye yo jete nan lanmè.»
Men  sepandan  sa  pa  t  pran  anpil  tan  avan  yo  te  kòmanse
bougonnen e plenyen nan zòrèy Bondye. Bondye te sonje sa.

Zanmi, vrè separasyon an, vrè viv apa pou Bondye a, jodia baze
sou lefèt ke w te fèt yon dezyèm fwa, kounyea ou gen yon nouvo
nati, e w nan yon relasyon lanmou ak Jezi. Se lanmou ou gen pou
Kris la ki pouse w anvi fè L plezi.

Gran  objektif  nan  plan  Bondye  a  se  pou  moun  ka  sove,  non
sèlman sove anba jijman e letan dife, men sove anba anpriz tan
kote n ap viv la. Li vle pou yo sove, non sèlman pou y al nan syèl,

men pou reflete kè Kris la jodia. Travay Kris la te opere pou nou
sou kwa a regle tout e chak kesyon peche soulve ant Bondye ak
nanm nou. Lavni ap reyone ak laglwa Bondye, e nou te antre a
fon nan travay redanmsyon an. Nou te fèt yon dezyèm fwa, e
pèsonn, pa menm Satan, ka chaje sa.
 
Men sepandan, zanmi, gran kesyon an se : kòman n ap viv lavi
Kretyèn nan nan monn nan jodia ? Koman relasyon nou ye ak
pwochen nou e ak Senyè Jezi ?

1 Pyè 2 :1, 2 Se poutèt sa, derasinen tout mechanste ki te
nan lavi nou. Sispann bay manti, sispann fè ipokrizi, sispann fè
jalouzi ak tripotaj.
Tankou timoun ki fenk fèt,  se pou nou kriye dèyè bon lèt san
dekoupe  ki  soti  nan  Bondye,  pou  nou  kapab  grandi,  pou  nou
kapab fin delivre nèt.

Donk ou wè ! Nou pa ka chita kwaze men nou espere Bondye pral
fè tout bagay pou nou. Gen kèk bagay Li vle se nou menm ki pou
fè l pou kò nou. Tou dabò gen kèk bagay, m ta dwe di kèk move
mès, nou bezwen kite. Apot Pòl nan lèt li t ap ekri kretyen lavil
Efèz yo te konpare sa ak lè yon moun retire yon rad sou li. Li ekri
nan Efezyen 4 :22, 25 : « Se sa ki fè, se pou nou chanje vye
karaktè sa a ki t'ap fè nou viv jan nou t'ap viv nan tan lontan an,
vye moun sa a ki te fin pèvèti nèt ak vye dezi l' yo ki t'ap twonpe
nou… Se poutèt sa, sispann bay manti. Se pou nou di verite lè
n'ap pale ak frè nou, paske nou tout se manm yon sèl kò nou
ye. » 

Pòl te itilize yon lòt imaj pou dekri sa pou kretyen lavil Korent yo.
Li di nan I Korent 5 :7, 8 : « Wete vye ledven peche sa a pou nou
ka tounen yon lòt kalite moun. Lè sa a, n'a tankou yon pa t' ki fèk
bat, san ledven ladan li. Pou di vre, se sa menm nou ye deja.

Paske Delivrans nou, se Kris la menm. Yo ofri l' bay Bondye pou
nou deja tankou ti mouton yo konn touye lè fèt la. Se pa pou n'
fete  fèt  la  avèk  pen  ki  gen  vye  ledven  an,  ledven  vis  ak
mechanste. Men, ann fete l' avèk pen san ledven an, pen ki bon
pou moun k'ap sèvi Bondye ak tout kè yo. » Lè moun Izrayèl yo t
ap obsève fèt Pak jwif yo ak fèt pen san ledven yo, yo pa t manje
pen ki gen ledven ladann. Ki vle di dapre aplikasyon apot Pòl la
yo pa t kontinye mennen menm kalite lavi repiyan yo te konn
mennen anvan an. Yo t ap nouri nan yon lòt plas de yon lòt kalite
pen. E pou yo sa te yon opòtine pou yo te grandi. Menmjan an
tou Pòl di kretyen lavil Korent yo lè yo asepte Kris, yo bezwen
debarase yo de ansyen ledven an, ki senbòl malis ak mechanste
ki nan lavi yo. Donk ou wè nou pap janm ka rive pafè nan lavi sa
vre, paske toutotan nou sou latè n ap toujou gen menm ansyen
nati a.    

« Se poutèt sa, derasinen tout mechanste ki te nan lavi nou.»
Mechanste vle di anpil bagay men isit la li gen sans yon move san
konjele.  Yon  moun k  ap  viv  ak  yon  lespri  rankinye  ki  pa  vle
padone. Zanmi eske ou se yon moun k ap kouve amètim nan kè
w e pote yon fado sou zepòl  ou ? Byenke w ap temwaye sou
fason w te fèt yon dezyèm fwa e lanmou w gen pou Senyè a,
pèsonn nan moun ki bò kote w yo pap jwenn evidans sou sa si w
ap viv ak malis e amètim nan kè w.  

« Sispann bay manti. » Sa se lè yon moun tou senpleman ap bay
manti  oswa  sèvi  may  pou  tire  revanj  ou  bay  yon  fo  bèl
enpresyon. Ananyas ak Safira te eseye sèvi fòm manti sa a pou
prezante tèt yo kòm moun ki trè jenere devan legliz la. E pou di
vre ansyen nati nou an bon nan fè kalite plan sa yo. J.B. Lightfoot
rele sa : « nati visye ki gen panchan fè moun mal la. » 

« Sispann  fè  ipokrizi,  sispann  fè  jalouzi  ak  tripotaj. » Ipokrizi
evidamman se eseye bay aparans sa w pa ye an reyalite. Jalouzi

se lè w anvye afè moun. E tripotaj se lè w ap mache rakonte zen
sou moun.  

« Tankou timoun ki fenk fèt, se pou nou kriye dèyè bon lèt san
dekoupe ki soti nan Bondye… » Lèt san dekoupe se bon lèt pi a,
lèt espirityèl la. Menmjan yon tibebe ki fenk fèt ap kriye pou lèt, li
pa  ka tann pou manman ba l  tete,  se  konsa kretyen an dwe
aspire a Pawòl Bondye a. 

Dr. McGee di li sonje lè ti pitit pitit gason li a te fèt. Paske papa ti
pitit la t ap vizite peyi Latiki lè sa a, manman l te mennen l kote
nou  lakay  la.  Li  te  rete  ak  nou  pandan  premye  mwa  yo,  e
detanzan m te gen responsablite pou ba l bibwon. M ka di w ti
tonton sa te mande vòltije chak fwa l wè bibwon lèt la nan men
m. Li kòmanse voye men l, voye pye l, vire bouch li, m ta di l sèvi
ak tout pati nan kòl pou eseye pran bibwon an. Dr. McGee di lè sa
a m te ankò pastè yon legliz lokal e m t ap di tèt mwen : « Pa
pito m te gen yon kongregasyon ki  gen angouman pou pawòl
Bondye a konsa ! »   

Zanmi san swaf Pawòl Bondye a ou pap ka grandi nan gras e nan
konesans Kris. Ou pap jan devlope kòm kretyen, w ap toujou rete
ti  katkat  nan lafwa.  Alò  se  evidan,  yo  tou de  ni  ti  bebe  a  ni
granmoun chape a se moun men yo pa nan menm peryòd nan
lavi yo, yo nan de stad devlòpman diferan. Ti bebe a bezwen lèt
dekwa pou  l  ka  gran  pou  l  vin  yon  gwo jenn  gason  ou  gran
demwazèl. Se kòman yon kretyen grandi ? Li grandi pa mwayen
etid Pawòl Bondye. Pa gen okenn fason  yon moun ka grandi san
Pawòl la. 

1 Pyè 2 :3 Paske, nou deja goute Mèt la, nou wè jan li
bon.

© Trans World Radio
Traduction et Production : Storly Michel (SM Production), mstorly@hotmail.com



Atravè LabibAtravè Labib    Paj 7 of 11

Nan moman konvèsyon l, ti bebe nan lafwa a fèt ak yon panchan
natirèl  pou  Pawòl  Bondye  a  menmjan  yon  ti  bebe  ki  fenk  fèt
kòmanse manje imedyatman. Dr. McGee di lè ti pitit pitit gason l
lan te desan soti lopital, de ou twa jou sèlman apre l te fin fèt,
tou sa nou te bezwen fè se mete yon bibwon nan bouch li e l te
byen konnen sa pou l fè. M pa t bezwen fè yon prezantasyon pou
esplike l jan pou l bwè lèt ; sanble l te fèt tou ekspè nan kesyon
an.  Menmjan  tou  m  pa  kwè  nou  bezen  pwogram  ou  leson
espesyal pou anseye bebe espirityèl yo jan pou yo sèvi ak Pawòl
Bondye a. Olye de pwogram nou bezwen ba yo Pawòl la menm
dekwa pou yo ka nouri nanm yo.

Alò se kisa separasyon reyèl la ye ?  Vrè separasyon an ( m kwè
nou bezwen note sa avèk anpil atansyon) se yon separasyon avèk
travay lachè. Gen twòp kretyen ki santi ke yo bezwen separe ak
lemonn.  Non, paske nou nan lemonn, e n oblije viv nan lemonn
byenke nou pa ni pou lemonn ni dwe viv menmjan ak lemonn.

Kite  m  ba  w  yon  egzanp  de  yon  move  enptrèpetasyon  mo
separasyon an. Dr. McGee di m sonje yon lè m te prèske fè tout
wonn  vil  Nashville  nan  eta  Tennessee  Ozetazini  avèk  yon
evanjelis, m kondi prèske mwatye yon nwit pou n te ka jwenn
yon restoran ki pa sèvi byè. Dapre li se sa ki te vle di li separe ak
lemonn. Nou te finalman jwenn yonn men plas sa te tèlman pa
nòmal ke manje a te deranje l. Si se te mwen, m pa t ap janm
chwazi al manje la. E m di l : « Si m te ou, apre sa k pase la a m
ta pito al manje nan yon restoran ki sèvi bon manje e sèlman
inyore seksyon alkoolik la. » Ou pa oblije bwè byè sèlman paske
w al manje nan yon restoran ki sèvi byè. Separasyon ak lemonn
pa vle di ou pa ka al manje nan yon restoran ki sèvi alkòl.    

Se  ak  malis,  ipokrizi,  jalouzi  ak  pale  moun  mal  nou  bezwen
separe. E se sèlman Lespri Bondye k ap travay nan nou an ki ka
pwodwi kalite separasyon sa a. Men toutotan nou poko pare pou

kite malis, ipokrizi, jalouzi ak pale moun mal nou pap janm ka
rive grandi kòm kretyen.  

1 Pyè 2 :4 Pwoche vin jwenn Seyè a, li menm ki wòch
vivan an. Moun te voye li jete paske pou yo li te san valè. Men, li
gen anpil valè pou Bondye ki te chwazi li.

« Pwoche vin jwenn Seyè a, li menm ki wòch vivan an. » Se pa
kote yon ti bebe ki kouche nan krèch Bètleyèm n ap vini ; men
nou vini  kòm ti  bebe  kote Wòch vivan an.  Wòch vivan an se
Jezikri. Apre konfesyon Simon Pyè a Senyè Jezi te di nan Mat.
16 :18 : «Mwen menm, men sa m'ap di ou: Ou se yon wòch, Pyè.
Se sou wòch sa a m'ap bati legliz mwen. Ata lanmò p'ap kapab fè
l' anyen.» E m kwè Simon Pyè isit la klarifye pou tout moun ke se
pa li menm ; men se Jezi ki Wòch vivan an.

Senyè Jezi fè referans sou tèt Li kòm Wòch la. Nou li nan Matye
21 :42 : « Apre sa, Jezi di yo: Eske nou pa janm li pawòl sa yo
nan Liv la? Wòch moun ki t'ap bati yo te voye jete a, se li menm
ki tounen wòch ki kenbe kay la. Sa se travay Mèt la. Se bèl bagay
pou nou wè sa. » Sa se yon sitasyon ki soti nan Sòm 118. 

Se Senyè Jezi ki wòch fondasyon legliz la. Li se wòch sa a jodia.
Pòl ekri nan I Korent 3 :11 : « Paske fondasyon an deja la: se
Jezikri. Pesonn pa ka poze yon lòt. » Lè w vini kòm pechè pèdi e
tonbe sou wòch sa a se evidan l ap kraze w. Sepandan nan eta
kraze ou ye a wòch sa vin tounen yon fondasyon pou ou e se sa
ki Sali ou. Men tou, si w gen malè meprize ou rejte wòch la, wòch
la gen pou regle ak ou pi devan, se poko fini. Danyèl, nan vizyon
li an, selon sa nou jwenn nan Danyèl 2 :34, te wè : « … yon wòch
pran woule desann soti kote l' soti a, san se pa pesonn ki voye l',
li vin frape estati a nan pye l' yo ki te fèt mwatye an fè mwatye
an tè krich, li kraze yo an miyèt moso. » Sa se wòch jijman ki

gen pou vin frape latè a. Ala yon imaj Senyè Jezi yo prezante isit
la !

Gade yon lòt bagay mèvèye yo prezante nou nan vèsè 5 lan.     

1 Pyè 2 :5 Nou  menm  tou,  tankou  wòch  vivan,  kite
Bondye sèvi ak nou pou bati kay li a ak pouvwa Sentespri, pou
nou ka sèvi l' tankou prèt k'ap viv pou li. Konsa, gremesi Jezikri,
n'a ofri bay Bondye ofrann ki soti nan kè nou, ofrann ki pou fè l'
plezi.

« Nou menm tou, tankou wòch vivan… » Nan ki sans nou wòch
vivan an ? Nou te fèt yon dezyèm fwa, pa avèk bagay perisab
men ak bagay enperisab ki se Pawòl Bondye, ki viv e demere pou
toutan.

« Nou menm tou, tankou wòch vivan, kite Bondye sèvi ak nou
pou bati  kay li  a ak pouvwa Sentespri.»   Ou ka sonje ke apre
konfesyon Pyè a, Senyè  Jezi te di nan Matye 16 :16 : « … Ou se
yon wòch, Pyè. Se sou wòch sa a m'ap bati  legliz  mwen. Ata
lanmò p'ap kapab fè l' anyen. » Non Pyè a an limenm vle di wòch,
alò se tankou si Senyè a t ap di anfèt « Ou pral tounen yon ti
wòch  tou  piti,  men  M  a  gen  pou  bati  legliz  mwen  sou  Wòch
fondasyon an ki se Kris. » Se Senyè Jezi ki wòch fondasyon an e
nou konnen se sa Pyè te koprann tou paske l di : « Nou menm
tou tankou wòch vivan, kite Bondye sèvi ak nou pou bati kay li a
ak pouvwa Sentespri. » Menmjan Pyè te yonn nan ti wòch yo, ou
se yonn nan ti wòch yo e mwen se yonn nan ti wòch yo Bondye
sèvi pou bati kay espirityèl Li a. 

Si  nou gade nan lèt  Efezyen an, n ap wè Pòl  te sèvi  ak imaj
konstriksyon an tou. Li  di  nan Efezyen 2 :19-22 : « Se sak fè,
nou menm moun lòt nasyon yo, nou pa etranje ankò, ni moun ki
depasaj. Men, se sitwayen nou ye ansanm ak tout moun nan pèp

Bondye  a,  nou  fè  pati  fanmi  Bondye  a.  Nou  menm moun  lòt
nasyon yo, nou se kay Bondye ap bati sou fondasyon apòt yo ak
pwofèt yo te poze a, men se Jezikri menm ki gwo wòch ki kenbe
kay la kanpe a. Se li menm ki kenbe tout kò kay la kanpe byen
fèm, ki fè l' grandi pou l' tounen yon sèl kay yo mete apa pou
Bondye. Konsa, nou menm tou avèk lavi n'ap mennen nan Kris
la, nou antre nan batisman sa a pou nou fè ansanm ak lòt yo yon
sèl  kay  kote  Bondye  ap  viv  ak  pouvwa  Sentespri  li. »  Jodia
Bondye ap konstwi yon tanp, yon tanp vivan. Nou menm ki vin
kote l kòm pechè ke nou ye, e tonbe sou Li, totalman lage nou
nan mizerikòd Li, ap sove. E lè sa a Li sèvi ak nou kòm materyèl
nan  tanp  vivan  L  ap  konstwi  a,  tanp  k  ap  konstwi  sou  wòch
fondasyon an ki se Senyè Jezi. 

« … Pou nou ka sèvi l' tankou prèt k'ap viv pou li. Konsa, gremesi
Jezikri, n'a ofri bay Bondye ofrann ki soti nan kè nou, ofrann ki
pou fè l'  plezi. » Yon lòt imaj nou jwenn nan lèt sa a se imaj
sasèdòs prèt yo. Tout kretyen se wòch vivan. Tout kretyen se
prèt. Nou fè pati sasèdòs sakre a, e Pyè pita va rele l sasèdòs
wayal la. Kòm prèt nou bezwen ofri sakrifis espirityèl, sakrifis ki
aseptab devan Bondye nan Jezikri. Lwanj n ap bay Bondye yo se
yon sakrifis espirityèl.  Lajan ou bay nan ofrann se yon sakrifis
espirtyèl.  M  pa  konn  poukisa  anpil  moun  panse  lajan  pa  ka
esprityèl. M kwè sa depann sou fason w itilize lajan an. Epitou ou
ka ofri Bondye tèt ou. Sa a tou se yon sakrifis espirityèl. Alò ki
sakrifis w ap ofri Bondye kounyea ?

Pandan w ap reflechi sou kesyon sa a mwen vle pwofite remèsye
w dèske w te  chwazi  pase moman sa ak  nou nan etid  Pawòl
Bondye a. Nou te apresye prezans ou anpil e nou swete w pap
rate  pwoche okazyon an.  Pou kounyea n  ap  kite  avèk lapè  e
lagras Bondye.  

